UILECHUIMSITHEACHT SHÓISIALTA

Is téarma réasúnta nua é 'Uilechuimsitheacht Shóisialta'. Mar sin féin, ní próiseas nua do na húdaráis áitiúla é próiseas na hUilechuimsitheachta Sóisialta. Go deimhin, sa tuiscint is leithne, is cuid lárnach d'obair na n-údarás áitiúil í an uilechuimsitheacht shóisialta. Bíonn ról lárnach ag Údaráis Áitiúla maidir le cláir agus seirbhísí a sheachadadh a chuireann le forbairt shóisialta, forbairt eacnamaíoch, forbairt chultúir agus forbairt pholaitiúil ár sochaí. Seachadann Údaráis Áitiúla cláir i réimsí cosúil le tithíocht, bainistiú dramhaíola, rannpháirtíocht dhaonlathach, pleanáil, áineas agus iompar, a mbíonn tionchar acu, ar bhonn laethúil, ar chaighdeáin saoil na ndaoine atá ina ndobharcheantar.

Is féidir “Uilechuimsitheacht Shóisialta” a shainmhíniu mar shraith ghníomhartha dearfacha chun comhionannas rochtana ar earraí agus ar sheirbhísí a bhaint amach, gníomhartha dearfacha a chuideoidh le daoine aonair a bheith rannpháirteach ina bpobal agus sa sochaí, a spreagfaidh gach uile duine cur leis an saol sóisialta agus cultúrtha, a bheith ar an eolas faoi gach cineál idirdhealaithe agus cur ina n-aghaidh. Ina theannta sin, baineann uilechuimsitheacht shóisialta lena chinntiú go mbíonn na daoine sin atá ar an imeall agus atá ag maireachtáil faoi bhochtaine níos rannpháirtí i gcinnteoireacht ag a mbíonn tionchar ar a saol agus ar a bhfolláine go foriomlán. Tomhastar Uilechuimsitheacht Shóisialta go minic in aghaidh Bochtaine, Easpa Ioncaim, Oideachas, Sláinte, Tithíocht & Cóiríocht, Leanaí & Daoine Óga, Mná, Daoine Scothaosta, an Lucht Siúil, Daoine atá faoi Mhíchumas, Imircigh & Mionlaigh Eitneacha, Bochtaine Uirbeach, Míbhuntáiste Tuaithe, ags Rochtain ar Sheirbhísí.

EISIAMH SÓISIALTA 

Is féidir eisiamh sóisialta a shainmhíniú mar éagothramais shóisialta agus eacnamaíocha a fhulaingt. Is éard is brí leis sin ná nuair a bhíonn daoine eisiata ó roinnt de ghnáth-ghnéithe an tsaoil agus go bhféadfadh siad a bheith bocht, ach ní gá go mbeadh siad eisiata ó chuile ghné de. Mar shampla féadfar daoine a eisiamh: 

· Ó tháirgeadh - rochtain ar fhostaíocht/ar oideachas 

· Ó thomhaltoireacht - gan a bheith in acmhainn earraí ná seirbhísí a cheannach 

· Ó Líonraí Sóisialta - easpa rochtana ar eagraíochtaí sóisialta, eagraíochtaí spóirt nó eagraíochtaí cultúir 

· Ó Chinnteoireacht - gan a bheith ábalta cúinsí pearsanta ná cúinsí eile a athrú. 

Is mar seo leanas a shainmhíníonn Comhpháirtíocht 2000 eisiamh sóisialta:

Cumulative marginalisation: from production (employment), from consumption (income poverty), from social networks (community, family and neighbours), from decision-making and from an adequate quality of life. 
Sainmhíníonn an Ghníomhaireacht do Chomhrac na Bochtaine eisiamh sóisialta mar struchtúir agus próisis a dhéanann daoine atá faoi bhochtaine agus ar an imeall a eisiamh ó lán-rannpháirtíocht sa tsochaí i gcoitinne de bhrí go bhfuil siad éagsúil e.g. an Lucht Siúil, grúpaí de mhionlaigh eitneacha eile, daoine atá faoi mhíchumas, homaighnéasaigh/leispiaigh etc. 

Is próiseas é eisiamh sóisialta ina gcuirtear grúpaí faoi leith chuig imeall na sochaí agus ina gcuirtear cosc orthu a bheith rannpháirteach go hiomlán de bhrí go bhfuil siad bocht, go bhfuil easpa oideachais orthu nó go bhfuil easpa scileanna saoil acu.  Coinníonn sé sin ó dheiseanna fostaíochta, ioncaim agus oideachais chomh maith le líonraí sóisialta agus pobail iad agus ní bhíonn mórán rochtana acu ar chumhacht ná ar chomhlachtaí cinnteoireachta.

Cad iad na tionchair a bhíonn ag eisiamh sóisialta? 

· Dífhostaíocht agus/nó Ioncam íseal 

· Drochthithíocht 

· Drochshláinte 

· Oideachas uireasach 

· Easpa deiseanna áineasa 

· An bhraistint go bhfuiltear gan cumhacht agus ar an imeall

BOCHTAINE
Bochtaine Chomhsheasmhach

Bochtaine ioncaim choibhneasta anuas ar easpa nithe bunúsacha cosúil le cóta trom, do dhóthain bia, do dhóthain teasa. Is ionann an céatadán daoine atá ag maireachtáil faoi bhochtaine chomhsheasmhach agus an cion den daonra ar fad, e.g. 6%, atá ag maireachtáil ar ioncam atá faoi bhun an ghnáthioncaim agus a bhfuil easpa nithe bunúsacha riachtanacha orthu agus atá ar chaighdeán maireachtála níos ísle ná an chuid eile den tsochaí dá bharr sin.

Bochtaine 

Deirtear go bhfuil daoine ag maireachtáil faoi bhochtaine más rud é go bhfuil easpa ioncaim agus acmhainní chomh mór sin orthu is go gcuirtear as a gcumas maireachtáil ar chaighdeán a cheaptar a bheith inghlactha i sochaí na hÉireann.  D'fhéadfaidís a bheith faoi mhíbhuntáistí go leor mar thoradh ar an mbochtaine sin-dífhostaíocht, ioncam íseal, drochthithíocht, cúram sláinte nach mbeadh dóthanach, agus bacainní maidir le hoideachas. Bíonn siad eisiata go minic agus ar an imeall ó bheith rannpháirteach i ngníomhaíochtaí atá mar chuid de ghnáthshaol daoine eile. 

Línte Bochtaine 

Léiríonn línte bochtaine líon na líonta tí agus líon na dteaghlach a bhíonn faoi leibhéal ioncaim áirithe, ó bhun de mheánioncam tí  agus cé chomh mór faoi bhun an leibhéil sin atá siad. De ghnáth, socraítear línte bochtaine ag 40%, 50% agus 60% den mheánioncam.

Cosaint in aghaidh na Bochtaine 

Is éard atá ansin ná an próiseas ina ndéanann Ranna Rialtais, Údaráis Áitiúla agus Gníomhaireachtaí Stáit polasaithe agus cláir a mheasúnú ag céimeanna a ndeartha agus a n-athbhreithnithe de réir an tionchair is dócha a bheidh acu, nó a bhí acu, ar bhochtaine agus ar éagothromais is dócha a bheidh mar chúis le bochtaine, le súil agus bochtaine a laghdú.

Bochtaine ioncaim choibhneasta 

Is é seo chomh mór is a bhíonn ioncam duine faoi bhun an fhigiúir a nglactar leis mar ghnáthioncam sa sochaí.  Léirítear go minic é mar chéatadán, e.g. ciallaíonn 50% bochtaine ioncaim choibhneasta ioncam arb ionann é agus leath an ioncaim a nglactar leis a bheith mar ghnáthioncam.

Bochtaine struchtúrtha 

Is ionann é seo agus díothacht a bhíonn treisithe ag bacainní riaracháin, eacnamaíocha agus sóisialta a chuireann cosc ar rochtain a fháil ar scileanna nua saoil, ar dheiseanna fostaíochta, ar chúram sláinte níos fearr agus ar thithíocht níos fearr. 

Bochtaine shuibiachtúil  

An dearcadh a bhíonn ag duine aonair ar an bhfuil nó nach bhfuil sé nó sí ag maireachtáil faoi bhochtaine, nó an bhfuil nó nach bhfuil na nithe aige nó aici chun saol réasúnta a bheith aige nó aici. 

Bochtaine bhreosla 

Is ionann é sin agus gan a bheith in acmhainn leibhéal leordhóthanach teasa a bheith ag duine. Is ceann de roinnt táscairí díothachta é seo a úsáidtear chun eisiam soisialta a shainmhíniú. 

An Straitéis Náisiúnta Frith-Bhochtaine (NAPS)

Is ionann é sin agus mórthionscnamh rialtais chun dul i ngleic le bochtaine agus le heisiamh sóisialta in Éirinn trí dhíriú ar reimsí a bhfuil gach Roinn Rialtais agus gach Gníomhaireacht Stáit chun gníomhú go comhordaithe iontu go náisiúnta, go réigiúntach agsu go háitiúil. 

(Craig, 2000,Combat Poverty, Involving communities in local government)
Is ionann an Straitéis Náisiúnta Frith-Bhochtaine (NAPS) agus plean 10 mbliana de chuid Rialtas na hÉireann atá dírithe ar dhul i ngleic le bochtaine. Beidh baint ag comhchomhairle, ag leagan amach spriocanna agus ag cosaint in aghaidh na bochtaine leis an straitéis. Tá sé mar aidhm le NAPS tuiscint níos fearr a fháil ar na cúiseanna struchtúrtha a bhíonn le bochtaine, cosúil le dífhostaíocht, ioncam íseal agus míbhhuntaáiste ó thaobh an oideachais de. Tá pleananna gnímh dhá bhliain, atá comhaontaithe ar bhonn náisiúnta, forbartha ag gach stát san AE chun oibriú i dtreo uilechuimsitheacht shóisialta níos fearr trí fhás eacnamaíoch inmharthana agus fostaíocht ar ardchaighdeán a chothú do na hearnálacha sin sa tsochaí nach bhfuil chomh saibhir sin. 
Le haghaidh tuilleadh eolais féach ar: 
http://europa.eu.int/comm/employment_social/news/2001/jun/napsincl2001_en.html 
nó 
http://www.welfare.ie/publications/naps/index.html
DAONLATHAS IONADAÍOCH 

Leis an bpróiseas seo, toghann saoránaigh áitiúla comhaltaí chuig údaráis áitiúla mar ionadaithe ar na leasanna a bhaineann lena gceantar. In Éirinn tarlaíonn sé sin trí chóras ionadaíochta cionmhaire.

(Craig, 2000,Combat Poverty, Involving communities in local government)
DAONLATHAS RANNPHÁIRTÍOCH

Is saoránacht ghníomhach é seo. Bíonn ionchur díreach ag an duine aonair sna próisis pholaitiúla/chinnteoireachta agus tugtar cead cainte do na daoine sin a mbíonn taithí dhíreach acu ar sheirbhísí nó a mbíonn riachtanais shóisialta nua acu maidir le polasaí agus cleachtas a chinneadh. 

(Craig, 2000,Combat Poverty, Involving communities in local government)
CUMHACHTÚ 

Is próiseas é seo ina n-aistrítear an chumhacht déanta cinntí ó earnálacha cumhachtacha chuig daoine agus pobail bhochta a bhíodh eisiata ó sin de ghnáth.

FORBAIRT PHOBAIL 

Is próiseas é seo ina dtugtar deis do dhaoine atá ar an imeall agus atá eisiata féinmhuinín a fháil, deis teacht le chéile le daoine eile agus a bheith rannpháirteach i ngníomhartha a athróidh saincheisteanna sóisialta, polaitiúla agus eacnamaíocha a bhaineann lena saol, agus smacht a bheith acu orthu.

(Craig, 2000,Combat Poverty, Involving communities in local government)
An próiseas fadtréimhseach ina mbíonn daoine atá ar an imeall nó atá ag maireachtáil faoi bhochtaine ag obair le chéile chun a riachtanais a shainaithint, chun athruithe a chruthú, chun tionchar níos mó a bheith acu ar na cinntí a mbíonn tionchar acu ar a saol agus chun oibriú i dtreo caighdeán a saol, a bpobal agus an tsochaí ina bhfuil siad, a fheabhsú. 

OBAIR PHOBAIL

Is éard is Obair Phobail ann ná an chuid sin de ghníomhaíocht a dhíríonn ar athrú sóisialta a dhéanamh laistigh de shraith prionsabal oibre, eadhon; is comhphróiseas rannpháirtíoch é a dhíríonn ar cheartas agus ar chomhionannas soisialta; agus úsáidtear modheolaíocht a chumhachtaíonn agus a fhuasclaíonn na rannpháirtithe aonair agus an pobal. Is ionann na daoine aonair agus na grúpaí atá nasctha le chéile go heagraíochtúil agus go heiticiúil san obair seo agus an earnáil phobail. Feidhmíonn an earnáil ar raon leibhéal agus cuireann sí a hobair chun cinn agus ar aghaidh trí ghníomhaíochtaí a hoibrithe pobail, iad siúd a bhíonn ar phá agus iad siúd nach mbíonn. 

(Gabriel Chanan, “Active Citizenship and Community Involvement: Getting to the Roots)
AOSÚ DEIMEAGRAFACH 

Tarlaíonn sé seo nuair a bhíonn líon réasúnta níos airde den daonra ina ndaoine scothaosta nó ina ndaoine atá ag dul in aois agus go mbíonn impleachtaí ann maidir le caiteachas sóisialach ar phinsin, ar chúram sláinte agus ar thacaíochtaí eile.

IMEALLÚ 

Is é seo an próiseas ina mbrúitear grúpaí áirithe a bhíonn faoi dhíothacht, e.g. daoine bochta, daoine dífhostaithe, tuismitheoirí aonair agus na daoine sin a bhfuil teorainn lena gcuid oideachais fhoirmiúil, i dtreo imill na sochaí, áit nach mbíonn mórán tionchair acu i gcinnteoireacht agus nach dtugtar a deis dóibh feabhas a chur ar an staid a bhfuil siad ann.

ILCHULTÚRTHACHT 

Is éard is brí leis seo stádas go leor grúpaí éagsúla eitneacha, ciníocha, reiligiúin nó cultúir atá ag maireachtáil le chéile go síochánta sa tsochaí chéanna. 

ATHDHÁILEADH 

Is éard atá i gceist leis seo daoine aonair agus grúpaí a bhfuil ioncam nó saibhreas níos mó acu ag dáileadh ar na daoine sin nach bhfuil ioncam nó saibhreas chomh mór sin acu. Déanann an rialtas athdháileadh de ghnáth trí aistrithe, trí sheirbhísí poiblí a rialáil nó a sholáthar. Is éard a bhíonn i gceist le haistrithe airgead a bhailiú ó dhaoine tríd an gcóras cánachais agus ioncam a íoc le daoine trí íocaíochtaí, íocaíochtaí mar chúnamh dífhostaíochta nó fóirdheontais ar nós faoisimh i leith úis morgáiste. Is samplaí rialála iad an pá íosta agus rialuithe cíosa. Is samplaí de sholáthar stáit ar sheirbhísí iad iompar poiblí agus tithíocht údaráis áitiúil. 

CAIPITEAL SÓISIALTA 

Is éard atá i gceist leis sin na líonraí, an tuiscint agus na luachanna a shocraíonn an caidreamh a bhíonn againn lena chéile agus an tslí a mbímíd rannpháirteach i ngníomhaíochtaí sóisialta.

COMHTHÁTHÚ SÓISIALTA 

Is éard atá i gceist leis sin polasaithe eacnamaíocha, sóisialta, sláinte agus oideachais a thabhairt le chéile ar shlí lánpháirtithe chun rannpháirtíocht saoránach sa saol sochaíoch a éascú.

COMHPHÁIRTÍOCHT SHÓISIALTA 

Is é sin an próiseas ina gceapann an rialtas, fostóirí, ceardchumainn, feirmeoirí, an earnáil phoiblí agus an earnáil dheonach comhaontuithe eacnamaíocha agus sóisialta d’fhráma ama comhaontaithe. Ag an leibhéal náisiúnta, tá dréacht-chomhaontú na comhpháirtíochta sóisialta Ag Coinneáil an Dul Chun Cinn á bhreithniú ag gach comhpháirtí a bhfuil baint aige leis an gcomhaontú lena dhaingnú. Ag an leibhéal áitiúil, bíonn comhpháirtithe sóisialta san áireamh in go leor struchtúir chinnteoireachta agus seachadta seirbhísí, struchtúir mar bhoird forbartha contae agus comhpháirtithe ceantarbhunaithe.  

Source: (An Ghníomhaireacht do Chomhrac na Bochtaine - www.cpa.ie )  
